
Til inson tafakkurining ko‘zgusi, millat dunyoqarashining yorqin ifodasi hamda millatlararo 

madaniy, ma’naviy axborot almashinuvining asosiy vositasidir. Til borki, jamiyat taraqqiy etadi, xalqlar 

va elatlararo aloqalar mustahkamlanadi, kishilarning dunyoqarashi, bilim saviyasi yuksaladi. Qadim 

turkiy tillardan hisoblanmish o‘zbek tili o‘zining buyuk taraqqiyot yo‘li, serjilo tarixi va o‘ziga xos 

rivojlanish bosqichlariga ega. O‘zbek tilining taraqqiyoti va yuksalishini hazrat Alisher Navoiysiz 

tasavvur qilish mushkul masala.  

XXI asr butun jahon tilshunosligi o‘quv yurtlarida iboralarni somatizmlar paradigmasi orqali 

o‘rganishga alohida e’tibor qaratilmoqda. Somatik frazeologizmlar inson tana a’zolari bilan bog‘liq 

bo‘lgan birliklar hisoblanib, bunday birlliklarni semantik-pragmatik tahlil qilish muhimdir. O‘zbek 

lingvistikasida ham mustaqillik yillarida somatik frazeologizmlarni o‘rganish, tadqiq qilish, tahlil qilish 

va ular asosida lug‘atlarni shakllantirishga alohida e’tibor qaratildi. Zero, Prezidentimiz tomonidan 

“Ona tilimizning boyligini, unga hurmat va muhabbatimizni tilimizni dunyoga tarannum etish bilan 

ko‘rsatishimiz kerak”ligi alohida ta’kidlangani bejizga emas[1.]. O‘zbek lingvistikasida somatik 

iboralarning shakllanishi va ularning matn tarkibida semantik xususiyatlarini o‘rganish 

Sh.Rahmatullayev, A.Hojiyev, A.Mamatov,  B.Yo‘ldoshev, A.Isayev, Sh.Abdullayev, Sh.Usmonova kabi 

olim va olimalar tomonidan amalga oshirilgan[2. – B.162.]. 

Tilshunoslikda frazeologik birliklardan o‘z o‘rnida foydalanish nutqni ixchamlashtiribgina 

qolmasdan, uning ta’sirchanligini, nutqning jozibadorligini oshiradi. Somatik iboralar matnda stilistik 

vosita sifatida qo‘llanilib, obrazlilik, emotsionallik va ekspressivlikni ta’minlaydi. Adabiy matnlarda 

ular qahramonning ichki kechinmalari, ruhiy holati yoki jamiyatdagi munosabatlarni aniq ifodalashda 

beqiyos vosita hisoblanadi. O‘zbek tilshunosligida somatik iboralarning asosan, bosh, ko‘z, yurak, qo‘l, 

mailto:aqurbonova63@gmail.com
https://doi.org/10.47390/978-9910-09-259-6/uzb-IV/No-30

oyoq, ko‘ngil kabi komponentli iboralar boshqa tana a’zolari bilan bog‘liq iboralarga nisbatan ko‘p 

uchraydi. Misol tariqasida, Abdulla Qodiriyning “O‘tkan kunlar” romanida insoniy munosabatlar, qalb 

kechinmalari aynan somatik frazeologizmlar vositasida nozik tasvirlangan. Masalan: “Negadir yuragi 

o‘ynab ketdi. Bu gal o‘z odatidan o‘n kunlar chamasi kechikkani uchun… haligi yurak o‘ynog‘isi tag‘in 

ham  kuchaydi va yo‘lakdan mehmonxona havlisig‘a chiqg‘ach, ixtiyorsiz otining bo‘ynig‘a suyalib 

to‘xtamoqqa majbur bo‘ldi”[3.]. Ko‘rgani ko‘z(i), otgani o‘q(i) yo‘q iborasi o‘ta darajada yomon ko‘rish, 

xushlamaslik ma’nolarini anglatadi. Hozir Xolmirzaning o‘z bojasini ko‘rgani ko‘zi, otgani o‘qi yo‘q edi, 

shuni sezib qoldi polvon. (H.Nazir)[4.].  

O‘zbek tilida mavjud somatik iboralar A.Isayevning “O‘zbek tilining somatik frazeologizmlari” 

nomli nomzodlik dissertatsiyasida tadqiq qilinadi. Mazkur ilmiy ishda hozirgi o‘zbek adabiy tilidagi 

somatik frazeologizmlarning miqdori, ularning kommunikativ vazifalari, variantliligi, sinonimiyasi, 

omonimiyasi va antonomiyasi alohida o‘rganilgan. Bosh va ko‘z so‘zi bilan yasalgan frazemalar ustida 

batafsil to‘xtalib, ularning tatarcha, turkmancha va ozarbayjoncha variantlari bilan qiyosiy tahlili ham 

berib o‘tilgan. Tadqiqotchi somatik frazeologizmlar doirasini chegaralab, unga hayvon tana 

a’zolarining nomlarini kiritishga qarshi chiqadi. Shu bilan birga, jon, ko‘ngil singari so‘zlarni somatik 

leksikaga kiritishga asos yo‘q, deya ta’kidlaydi[5. – B.146.]. 

Somatik iboralar til sathini boyitish, nutqni ixchamlashtirish va matn mazmunini kuchaytirish 

bilan bir qatorda o‘sha millatning turmush tarzini, madaniy udumlarini, ijtimoiy hayotidagi o‘ziga xos 

jihatlarini namoyon etadi. 

